22 июнь – Хәтер һәм матәм  көне

Тынычта яшәсен Җир-ана,

Елмаеп уянсын балалар

(Балалар иртәсе)
Лилия САДЫЙКОВА,

Алексеевск районы Урта Тигәнәледәге «Ләйсән» балалар бакчасының I квалификация категорияле тәрбиячесе
(Төрле яшьтәгеләр төркеме).

Максат. Балаларда патриотлык, ветераннарга хөрмәт, туган җиргә мәхәббәт тәрбияләү. Үткәннәрне онытмаска өндәү.
Кичә барышы

Бүлмә бәйрәмчә бизәлгән. Бүлмәдә балаларның сугыш һәм җиңү күренешләре белән рәсемнәре, шарлар эленгән, чәчәкләр куелган.

Бәйрәмгә хөрмәтле кунаклар – сугыш һәм Әфганстан ветераннары чакырыла.

«Солдатлар» (Р.Әхмәтҗанов шигыре, Ф.Әхмәдиев көе) җыры яңгырый. Шушы көй астында тәрбиячеләр сугышка озату күренешен күрсәтә.

1 нче бала.

Язга чыктык матур уйлар белән 

Хисләр изге, изге теләкләр. 

«Тынычлык» дип күтәрелә куллар,

«Тынычлык» дип тибә йөрәкләр.

2 нче бала.

Искә ала бүген Ватаныбыз

Шаулап үткән көрәш елларын.

Данлый, зурлый һәм хөрмәтли

Курку белмәс батыр улларын.

3 нче бала.

Ветераннар, ветераннар,

Сезгә хөрмәт, ихтирамнар!

Сез булганга матур булып,

Алсу булып ата таңнар.

Алып баручы. Күптән түгел без Бөек Җиңүнең 70 еллыгын бәйрәм иттек. Бу җиңүгә күп газаплар, зур югалтулар, күз яшьләре, күпме ятимнәр, җимерек шәһәрләр, юкка чыккан авыллар бәрабәренә ирешелде.

4 нче бала.

Дәһшәтле сугыш еллары

Җимерелә авыл, кала.

Шул сугышта күпме солдат

Дошман кулында кала.

5 нче бала.

Туган ил хакына, туган җир хакына
Мусалар башларын салдылар.
Без илдә үссен, дип, Иделдә йөзсен, дип,

Мәңгегә чит илдә калдылар.

6 нчы бала.

Сугышта солдат гомере

Була, диләр, бик кыска.
Ышанмагыз, дөрес түгел!

Солдат үлми сугышта.

(«Солдат булам» (А.Минһаҗев шигыре, Ә.Һадиева көе) җыры башкарыла.) 

Алып баручы. Безнең Эмилның әтисе совет гаскәрләренең Әфганстандагы чикләнгән контенгенты составында хезмәт иткән. Ул – Әфганстан сугышы ветераны. 

Эмил.

Һәрвакытта иңнәремдә

Тоям әтием кулларын.

Һәрчак тыныч һәм бәхетле

Булсын барыр юлларым.

Кирәк булса әтиләр күк

Утлар-сулар кичәрбез.

Илебезне саклау өчен

Батыр булып үсәрбез.

Әтием, горурлыгым син минем!

(«Моряклар биюе» башкарыла.)  

8 нче бала.

Минем карт бабам сугышта булган,

Фашист гаскәрен Берлинда кырган.

Мин дә үсәрмен, солдат булырмын,

Карт бабам кебек сакта торырмын.

9 нчы бала.

Минем бабай – капитан,

Ул да сугыштан кайткан.

Күкрәк тулы орденнар, 

Медальләр алып кайткан.

10 нчы бала.

Бик күп сугышкан бабам,

Дошманны җиңеп кайткан.

Үзе белән ул безгә

Тынычлык алып кайткан!

11 нче бала.

Бабайларның батырлыгын 

Һәркайсыбыз кабатлар,

Без – аларның оныклары,
Без – булачак солдатлар!

(«Иң шәп бабай» Р.Бакиров шигыре, Р.Сәрвәров көе) җыры башкарыла.) 

12 нче бала.

Ветераннар, ветераннар,
Сезгә хөрмәт-ихтирамнар!

Тормышыгыз матур булып,

Якты булып атсын таңнар.

13 нче бала.

Гел кояш балкысын күкләрдә,

Чыкмасын кап-кара болытлар,

Тынычта яшәсен Җир-ана,

Елмаеп уянсын балалар!
(«Офицерлар балы» (А.Дәүләтбай  шигыре  һәм көе) башкарыла. Балалар үз куллары белән ясаган бүләкләрен кунакларга тапшыра. Бәйрәм ахырында ветераннарга сүз бирелә. Алар үзләренең сугыш хатирәләрен балаларга сөйлиләр һәм бәхетле булып, тыныч илдә яшәүләрен телиләр.)

